
АТТЕ-АННЕ ҪУМНЕ 
ЛАРСАССАН...

Ӳссе ҫитсен, ҫунат сарсассӑн, 
Ҫӳле вӗҫессӗн туйӑнать,
Тӑван анне ҫумне ларсассӑн 
Чӗре хӗрӳллӗнрех тапать.

Ҫурхи кунсем йӑл-йӑл  кулсассӑн, 
Уйра янрать тӑри сасси.
Тӑван атте пӗрле пулсассӑн,
Ӑнса пырать суха касси.

Илем кӳрсе ҫӳретӗр пӑчӑр 
Кӗрхи вӑрман уҫланкине. 
Тус-тантӑшсем, нихҫан ан пӑсӑр 
Атте-аннемёр кӑмӑлне.

1987

УПРА ТӐВАН ЧӖЛХЕМӖРЕ

Ан тиркесем чӗлхемӗре,
Ан хӑй ӑна начар теме, —
Унпа сана аннӳ ӳстернӗ, — 
Ю рла-ю рла хуллен сиктернё.

Савар, мухтар чӗлхемӗре,
Ӑна усрар чыс-хисепре, —
Унпа эпир ёҫе вӗреннӗ,
Чӑн тӳпене ҫити ҫӗкленнӗ.

Упрар тӑван чӗлхемӗре — 
Чун-чӗрери хӗлхемӗре, —
Унпа эпир ялан ҫӗнтернӗ,
Ҫӗршыв ятне ҫӳле ҫёкленӗ!

1962

ЧӐВАШ ТӖРРИ

Мӗнле пуян чӑваш тӗрри, —
Унта пин-пин ҫулсен йӗрри,
Унта хӑват илет ҫӗнни,
Ҫынсем ӗмӗртенпе кӗтни.

Василий ДАВЫДОВ-АНАТРИ

Мӗнле хитре чӑваш тӗрри, — 
Ун курӑнмасть вӗҫё-хӗрри. 
Унта асамлӑ ҫӑлкуҫсем, 
Илемлӗ ҫутӑ ҫӑлтӑрсем.

Мӗнле чипер чӑваш тӗрри, 
Унта маттур хӗрсен ҫӗрри. 
Унта шур хурӑнсен ӗшни, 
Унта шур акӑшсем вӗҫни.

Мӗн авалтан чӑваш тӗрри 
Хӗвеллӗ, хӳхӗм ҫав тери. 
Унта тӑван ялйыш сасси, 
Хирти ака-су х а  касси.

Мӗнле хитре чӑваш тӗрри, — 
Унта ҫынсен хӗрӳ чӗри, 
Яш-кӗрӗмсен паха парни, 
Ҫёрш ыв-анне ҫунат сарни...

Мӗнле пуян чӑваш тёрри, — 
Унта пин-пин ҫулсен йӗрри.

1987

ПОЭТ САССИ

Поэт сасси, сӑвви-ю рри 
Ҫӗклетӗр халӑх кӑмӑлне.
Ан пултӑр вӑл хӗн -хур  чури. 
Хӑвартӑр хӑйӗн ҫут йӗрне. 
Поэзире — сӳнми илем!..
Вӑл шыв таппи, ача кулли, 
Чуна ҫунат паран хёлхем, 
Тӑван уй-хи р  тырри-пулли. 
Поэзире — ҫурхи тӗнче, 
Ҫӗнелнӗ ял, кӗрлен хула... 
Ҫак хамӑр аслӑ ҫӗр ҫинче 
Эпир хӑватлӑ унпала.
Поэзире тӑрать ҫунса 
Сӑпайлӑх, туслӑх, юрату... 
Калатӑп эпӗ хумханса:
Ҫак м ар -и  санӑн хӑвату!

1963


